
Өзбекстан ҳәм Қарақалпақстан Республикалары сиясий-экономикалық 

ғәрезсизликке ерискеннен соң еркин демократиялық жолын таңлап, бул 

жәмийетимиздиң бәрше тараўларында үлкен өзгерислердиң жүзеге 

келиўине, жаңаша пикирлердиң қәлиплесиўине тийкар жаратты. Бәрше 

тараўларда болғаны сыяқлы жүрналистикада, публицистикалық 

дөретпелерде, сондай-ақ, әдебиятта да үлкен жаңалықлар ҳәм жаңаланыўлар 

жүз берди. Бул жаңаланыўлар әдебиятта турмыс шынлығының заман 

ҳақыйқатлығының сәўлелениўинде өз көринисин тапты. Әсиресе, поэзияда 

публицистикалық усыл арқалы дәўир шынлығы ашып берилмекте. 

Ҳәзирги Қарақалпақ публицистикалық лирикасы бойынша арнаўлы 

изертлеўлер алып барған алым А.Аяповтың айтқанындай, «Ғәрезсиз 

заманымыз жәмийетинде демократиялық өзгерислер дәўири басланды. Усы 

себепли бурын айтыў мүмкин болмаған, қадаған етилген, бирақта, 

адамлардың кеўлинде қашшан-ақ писип жетилисип жүрген ой-пикирлерди 

айтыў мүмкиншилиги жаратылды. Өз дәўиримиз айнасы болған көркем 

әдебиятымыз, оның белгили ўәкиллери буннан өнимли пайдаланыўға 

үлгерди. Айырым шайырларымыз, жазыўшыларымыз, драмматурглеримиз 

1970-жыллардың екинши ярымы ҳәм 80-жыллардың басынан баслап-ақ, 

талантлы дөретиўшилер жәмийеттиң иллетлери, көз боямашылық, 

жағымпазлык, қоршаған орталыққа парықсыз қатнас ҳ.т.б. инсан 

еркинлигине шек қойылыўының унамсыз ақибетлери ҳаққында жаза 

баслады. Көп узамай әдебиятымыздағы ашық сөзлиликтиң, ой-сезимлердиң 

туўрыдан-туўры жемиси болған публицистикалық лирика жүзеге келди ҳәм 

ол бүгинги күни өзиниң раўажланыў жолына ийе болып үлгерди.[1] 

Қарақалпақ халқының уллы байтереги болған Өзбекстан халық 

қәҳарманы, шайыр Ибрайым Юсуповтың шығармаларында лирикалық 

публицистиканың өзине тән қәсийетлерин көриўимиз мүмкин. И.Юсупов 

шығармаларында дәўир ҳақыйқатлығын ашып бериўде, инсанның ишки 

кеширмелерин сәўлелендириўде лирикалық публицистика усылының бар 

екенлиги сезиледи. Көрнекли алым Қ.Жәрымбетов өзиниң «XIX әсир 

Қарақалпақ лирикасының жанрлық қәсийетлери ҳәм раўажланыў тарийхы» 

атлы мийнетинде атап көрсетилгениндей «Лирикалық шығармадағы 

публицистикалық қәсийетлер ҳәм көркем-эстетикалық сезимлер 

шығармадағы лирикалық қаҳарманның жеке руўхый кейпиятлары, 

дағдарыслары, наразылықлары арқалы бериледи» [2]. 

И.Юсуповтың лирикалық шығармаларында бундай сезимлердиң 

сүўретлениўин «Өмир саған ашықпан» қосықлар топламындағы «Аралға» 

қосығы арқалы да көриўимиз мүмкин. Шайырдың 1998-жылы жазған бул 

қосығы еки куплеттен ибарат болыўына қарамастан терең мәнини өз ишине 

қамтыған. Қосықта қарақалпақ халқының тәғдири Арал теңизи менен тығыз 

байланыслы екенлиги, сонлықтан-да, оның қәдирине еле де жетиўимиз 

кереклиги ҳаққында философиялық ой, лирикалық сезим баянланған. 

Қәдирине жетпедик, әзийзим Арал, 

Гүрсинген ҳаўазың тур қулағымда, 

«Үмитиң-жолдасың деген де сөз бар. 

Толқырсаң заманың келген шағында [3]. 

Шайыр бул қосығында Арал машқаласының инсаният тәғдириндеги ең 

аўыр апатшылықтың бири екенлигин публицистикалық усыл арқалы ашып 

береди. Қосықта Арал теңизи таңирдиң, яғный Аллатала тәрепинен инам 

етилген ырысқы-несийбе екенлиги, лекин оның қәдирине жете 

алмағанлығымыз сүўретленген. Сондай-ақ Арал теңизиниң қайта баслаўын 

«Гүрсинген ҳаўазың тур қулағымда» деп образлы тәризде мәнили баянлайды. 

Публицистикалық шығармаларда болғаны сыяқлы, жәмийетлик машқаланың 

ҳақыйқый көринисин дәл фактлер тийкарында сүўретлеў публицистикалық 

лирикада ушырасады. Бирақ, публицистикалық лирикада көркемлеў ҳәм 

образлылық мәлим дәрежеде үстинлик етеди. 

И.Юсуповтың «Өмир саған ашықпан» қосықлар топламындағы «Жаңа 

әсирге», «Перзент», «Саҳра бүлбүлине», «Сүмелек қайнатқан жеңгеге», 

«Орның бәрҳа төрде болды, ақсақал», «Бул дүнья», «Таллар жапырақ төкти, 

урықлап қуўрап», «Болмас», «Шайырға енер», «Еркин базар» ҳәм басқа да 

қосықларында лирикалық публицистиның өзине тән тәреплерин 

көриўимизге болады. Шайырдың «Орның бәрҳә төрде болды, ақсақал» атлы 

қосығында ел-халық ушын хызмет еткен қарақалапақ перзенти Мәтеке 

Жуманазаровтың искерлиги ҳаққында сөз етиледи.  

Таллы жағыс тамғалының жеринде, 

Бул жақты жәҳәнге келдиң ақсақал, 

Ат көтерип Қарақалпақ елинде, 

Бир киси ким болса, болдың ақсақал [4] 

Көринип турғанындай шайырдың бул қосығында лирикалық 

публицистика терең сезиледи. Мәселен, қосықтағы қаҳарманның 

жәмийетлик искерлиги, халыққа еткен хызмети ҳәм де өз халқының 

алғысына миясар болғанлығы анық баян етилген. Бирақ, шайыр 

публицистикалык ой-пикирлерин, сезимлерин көркем сүўретлеў қураллары 

арқалы образлы сәўлелендиреди. И.Юсуповтың экологиялық машқалаларды 

терең ашып бериўге бағышланған бир қатар қосықларында да 

публицистикалық усыллардан пайдаланылғанын көреўимизге болады. 

Мысалы, шайырдың 1988-жылы баспадан шыққан «Дузлы самаллар» 

қосықлар топламында экологияның өзгериўи ҳәм оның жағымсыз 

ақыбетлери публицистикалық усылда берилген. 

Белгили илимпаз профессор Қ.Оразымбетов өзиниң «Ҳәзирги 

қарақалпақ лирикасында көркем формалардың эволюциясы ҳәм 

типологиясы» атлы монографиясында И.Юсуповтың «Дузлы самаллар» 

топламын әдебий теориялық анализлей отырып, шайырдың лирикасында 

экологиялық машқалалардың публицистикалық лирика арқалы ашып 

берилгенлигин көрсетеди. «Атап өткенимиздей, қосық – публицистикалық 

лирика, – деп жазады профессор Қ.Оразымбетов, – лекин, шайыр 

публицистикалық ой-пикирди де көркем сүўретлеў қураллары ҳәм усыллары 

арқалы барынша көркемлеп бериўге ерискен. Әсиресе, «Мийўе ағашы, 

марапатқа малынды», «Кеўил қәтержамлық шербетин ишип», 

«Ийкемшиллер ынғый жабын жағалап», «Аяқларды қағып гөне шөнгелер», 

«Бетон мал қоралар муздың ығындай», «Бийдәўлет баланың хожалығындай» 

деген қатарларда аллегория, метофора, теңеўден жүдә шеберлик пенен 

қолланылған. 

И.Юсуповтың «Дузлы самаллар» топламындағы «Бул жер еле зор 

болады», «Арал эллегиялары», «Боранлы кеште» сыяқлы лирикалық 

шығармаларында экологиялық қыйыншылықлар, дуздың кескин көбейип 

кетиў себеплери лирикалық публицистика арқалы ашып берилген. Мәселен: 

«Бул жер еле зор болады» қосығында экологиялық машқала 

публицистикалық лириканың ең тийкарғы проблемасы сыпатында алынады. 

Онда шайыр экологиялық апатшылықтан тәшўишке түседи ҳәм оның 

себебин излеўге, машқаланың шешемин табыўға ҳәрекет етеди. Турмыста 

жүз берип атырған экологиялық машқалаларды анық мысаллар менен көркем 

сүўретлейди. 

Асты да дуз, үсти де дуз, 

Жасап турған жеримиздиң, 

Ашшы-ғой деп налымаңыз, 

Тамған маңлай теримизди – деп ўақыялықты лирикалық усылда көркем 

баянлайды. Шайыр бул лирикалық шығармасында экологиялық апатшылық 

жағдайдан қыйыншылыққа үмитсизликке түскен халқының руўхын 

көтериўге публицистикалық көркем усыл менен исеним оятыўға ҳәрекет 

етеди. Буны қосықтың төмендеги қатарларынан көриўимиз мүмкин: 

Бардур болжаў қәбилетим, 

Билген нәрсем сол болады, 

Сәл азырақ сабыр етиң,  

Бул жер еле зор болады.   Бул қосықта инсанның Ана ўатанға деген 

шексиз муҳаббатының қаншелли терең екенлигин публицистикалық лирика 

арқалы көрсетиледи. Экологиялық жақтан қаншелли қыйын шараятта болса 

да Ўатанға болған ҳүрмет жоқары болыўы керекли екенлигин халыққа 

уқтырады.  И.Юсуповтың Ўатан сезимлерин лирикалық публицистика 

арқалы жеткериўи, әсиресе, оның «Пошша торғайға» атлы қосығында кең 

тәрийипленген. Пошша торғай образы арқалы шайыр туўылған жер 

ышқысын сүўретлейди. 

Май топыраққа аўнап дүр-дүр силкинип, 

Сен көкке қарасаң қайта йошланып, 

Туўылған жер ышқы йош бул мен билсем, 

Бул сезим де мениң кеўлимде қанық. 

Шайыр лирикалық шығармасында ўатанға болған публицистикалық 

сезимлерин, ой-пикирлерин көркем образ ҳәм усыллар арқалы барынша 

көркемлеп береди. Ҳәттеки, пошша тоғай менен сәўбетлесип атырғандай, 

торғайдың сайраўын өзи киби ўатан жери менен байланыстырады.  

Сайра достым, әлҳаўада пырпырлап, 

Саз бенен сәўбетсиз дәўран боларма, 

Сен көкте менен жерде буншелли шырлап, 

Сүймегенде, оннан ўатан болды ма – деп шайыр ўатанға болған ишки 

сезимлерин публицистикалық лирика усылы менен халыққа жеткизеди. 

 И.Юсупов лирикалық шығармаларында турмысты анық 

сәўлелендириўши, бүгинги күндеги ҳәр қыйлы жәмийетлик машқалаларды 

көтеретуғын қосық қатарларын көриўимиз мүмкин. Әлбетте, бундай 

лирикалық көз-қарасларды публицистикалық усыл сыпатында қараўымыз 

мүмкин. Бул ҳаққында доцент Ж.Марзияев өзиниң «Қарақалпақ 

публицистикасының раўажланыў басқышлары» атлы мақаласында: 

«Публицистика социал турмыста сәўлелендириўдиң айрықша бир түри 

болып, соцаллық турмыстың сол күндеги, сол замандағы машқалаларын 

өзинде жәмлестиреди ҳәм ҳәзирги заманға хызмет етеди. Яғный 

публицистика заман машқалаларын сол заманның адамларына жеткизиў, сол 

заман машқалаларына қарата жәмийетлик пикирлерди оятыў мақсетине 

хызмет көрсетиўши дөретпе түри болып есапланады - деп жазады. 

И.Юсуповтың лирикасында жәмийетлик сиясий, социаллық турмыс 

машқалаларын сүўретлеп бериўши қосықлар көплеп ушырасады. Мысалы: 

«Қаўын-қаўын» деген ойын бар қызық, 

Қайта қураман деп ҳәммеси бузып, 

Халықта бос дүканның аўзына дизип, 

Купонға үңилткен күнниң усы ма? Бул қосықта қайта қурыў 

дәўириндеги дағдарыслы заманның машқалалары, жәмийетлик-сиясий 

аўҳалы публицистикалық тилде суўретленген. Себеби, бунда сол замандағы 

жол картинасы анық мысаллар көринислеринде, дәлийллер менен шебер 

ашып берилген. Әлбетте, буны биз лирикалық публицистика деп айта 

аламыз. Бирақ, ондағы ўақыялық лирикалық шегинислер, көркемлеў 

қураллары менен образлы көрсетилген. 

Шайырдың «Базар жолында» деп аталған лирикасында да бир дәўирден, 

екинши дәўирге өтиў барысындағы өзгерислер, жәмийетлик, экономикалық 

машқалалар өз көринисин тапқан. 

Бул базарда өтпес епкемей затын, 

Жеңимпаз атанған сый-марапатың. 

Конкуренция деп қойды жарыстың атын, 

Сол жарысқа шайпалыңлар, жигитлер.  

Бул қосықта базар қатнасықларына өтиў дәўирине енди ғана қәдем 

таслап атырған ўақыттағы ҳалат көркем лирикалық усылда баянлаған. 

Әлбетте, шайыр базар экономикасын жақсы түсинген ҳәм өз түсиниклерин 

кең жәмийетшиликке публицистикалық лирика арқалы жеткериўге ҳәрекет 

еткен. «Халық өмириниң бурылыс мәўритлеринде бир жәмийетлик 

системадан, екинши жәмийетлик системаға өтиўге умтылыс дәўиринде 

әдебияттағы публицистикалық бағыт, оның ажыралмас бөлеги болған 

публицистикалық лирика алдыңғы планға шығып, инсан кейпиятының 

индикаторы, оның кеўлиндеги жалынлы сөзди айтыўдың трибунасы 

дәрежесине жетеди. Онда экологиялық машқаланы сәўлелендириўде де 

лирикалық публицистика усылларынан кең ҳәм шебер пайдаланғанлығын 

көриўимизге болады. 

Жуўмақлап айтқанда, шайырдың лирикалық дөретпелеринде 

публицистикалық ой-пикирлер, сезимлер көркем сүўретлеў қуралларынан 

кең түрде ҳәм шеберлик пенен пайдаланған ҳалда баян етилген. 

